
Ráiteas na Bruiséile maidir leis an ilteangachas 

Tháinig na ceannasaithe seirbhísí teanga agus comhdhála ó bhreis agus 50 eagraíocht idirnáisiúnta le 
chéile i gcomhair an Chruinnithe Bhliantúil Idirnáisiúnta maidir le Socruithe Teanga, Doiciméadacht 
agus Foilseacháin (IAMLADP) faoi choimirce an Aontais Eorpaigh sa Bhruiséil ón 27 go dtí an 29 
Bealtaine 2019.  

D'admhaigh na ceannasaithe seirbhísí na dúshláin atá roimh na seirbhísí teanga, comhdhála agus 
foilseachán, mar aon leis na deiseanna atá ann dóibh, i soláthar na seirbhísí poiblí chun obair chasta 
an iltaobhachais agus an chomhair idirnáisiúnta a éascú, rud atá fothaithe ar an ord domhanda, ord 
atá bunaithe ar rialacha a bhfuil na Náisiúin Aontaithe ina chroílár. Is cumhachtach an fheithicil atá sa 
chumarsáid ilteangach, agus is rímhór an tábhacht atá léi chun obair na n-eagraíochtaí idirnáisiúnta a 
thabhairt i gcóngar na saoránach, chun muinín na mball ina chéile a chothú, agus chun an 
chinnteoireacht eolach a éascú. Má chuirtear eolas ar fáil i ngach teanga oifigiúil, is feabhas cumarsáide 
dá gcuid eagraíochtaí atá déanta ag na seirbhísí teanga agus comhdhála, agus cuireann na seirbhísí sin 
ar chumas na n-eagraíochtaí a bheith níos oscailte, níos cuntasaí agus níos rannpháirtí dá réir. Maidir 
le caomhnú éagsúlacht na dteangacha, cé gur freagracht de chuid na mBallstát atá ann sin go príomha, 
is bunluach de chuid IAMLADP atá san ilteangachas, tugann siad tacaíocht dó dá réir, agus cuireann 
siad chun feidhme é go praiticiúil.  

Rinne eagraíochtaí ball IAMLADP tionchar na dteicneolaíochtaí nua ar sheirbhísí teanga agus 
comhdhála a phlé.  Bhí siad ar aon intinn le chéile gur mithid fáilte roimh na teicneolaíochtaí nua, ós 
rudaí iad a chuireann biseach agus méadú ar an gcumarsáid ilteangach ar leibhéal feabhais. Chuir siad 
i bhfáth an chaoi a bhféadfadh na teicneolaíochtaí digiteacha athrú as cuimse a chur ar a gcuid seirbhísí 
ach iad féin a bheith sách ullmhaithe leis an bhfómhar digiteach a bhaint, rud nach ndéanfaí gan srian 
a chur leis an drochthionchar a d’fhéadfadh sin a imirt ar obair daoine aonair agus eagraíochtaí, ná gan 
seirbhísí ardchaighdeáin a chaomhnú. 

Is éard is briathar d'eagraíochtaí ball IAMLADP i bhfianaise na ndúshlán agus na ndeiseanna seo: 

1. Leanúint orthu ag saothrú na trédhearcachta agus ag cuidiú le tacaíocht phoiblí d'eagraíochtaí 
idirnáisiúnta trí phrionsabal an ilteangachais a chur á chleachtadh, ag cuidiú leis na saoránaigh i 
dtuiscint a gcuid oibre, agus ag múnlú úinéireacht agus tuiscint ar na misin agus ar na luachanna a 
mbíonn na heagraíochtaí sin ag fiach ina ndiaidh. 

2. Méadú a chur ar aistriú an eolais, go mór mór eolas maidir le teicneolaíochtaí nua teanga laistigh 
de ghairm na dteangacha, de ghairm an bhainistithe comhdhálacha agus de ghairm na 
foilsitheoireachta, agus sin a dhéanamh trí rud a fhothú ar an mbunachar eolais atá ann faoi láthair, 
taithí a roinnt, agus ardleibhéal a bhaint amach sa bhainistiú eolais agus san aistriú eolais araon. 

3. Teacht i dtír ar an sochar agus an tairbhe a théann leis an digitiú chun cur le soláthar na cumarsáide 
ilteangaí in eagraíochtaí idirnáisiúnta, agus chun deimhin a dhéanamh de gur rud sorochtana, 
daonlárnach, ionchuimsitheach atá i ndearadh na dteicneolaíochtaí digiteacha, ionas gur féidir an 
sochar agus an tairbhe atá ann a chur ar fáil do sheirbhísí teanga, bainistithe comhdhálacha, agus 
foilseachán, sin agus don úsáideoir deiridh. 



4. Fearadh na fáilte a chur roimh na deiseanna agus roimh an bpoitéinseal atá ann mar gheall ar 
theicneolaíochtaí nua daonlárnacha agus mar gheall ar an intleacht shaorga chun tacaíocht oibre a 
thabhairt do ghairmithe teanga agus do speisialtóirí comhdhála, agus sin a dhéanamh, más iomchuí, 
ach infheistiú i dteicneolaíochtaí teanga nua, agus i scileanna agus i bhforbairt na foirne chun na 
teicneolaíochtaí sin a bhrú chun cinn. 

